
Die Nuwe Vuurwapenbeheerwet – Hoe dit U Raak

Algemene vrae en antwoorde
Raak die nuwe vuurwapenwet alle Suid-Afrikaners en indien wel in watter opsig?
Ja. Sekere aspekte van die wet raak ook diegene wat nie vuurwapens besit nie. Dit sluit in:

· Die reg van die SAPD om enige perseel, voertuig of persoon sonder ‘n lasbrief te deursoek.

· Die wet maak voorsiening dat vingerafdrukke en DNA monsters geneem mag word sonder dat enige klag teen ‘n persoon gelê is.

· Indien ‘n ongelisensieerde vuurwapen op u perseel gevind word is die aanname dat u skuldig is totdat u u onskuld bewys het.

· U het nie die reg op stilswye nie.

Hoeveel vuurwapens sal ‘n persoon toegelaat word om wettig te besit?

· Selfverdediging: Een handwapen, of haelgeweer wat nie semi- of voloutomaties is nie.

· Beperkte vuurwapens vir selfverdediging: (indien bewys gelewer word dat ‘n handwapen onvoldoende is) een semi-outomatiese haelgeweer of geweer.

· Geleentheidsjagter- of sportskut:  Vier vuurwapens insluitende dié vir selfverdediging.  Hierdie vergunning is beperk tot twee handwapens en twee gewere, of haelgewere wat nie outomaties of semi-outomaties is nie.

· Toegewyde jagter-, sportskut of versamelaar: Geen beperking mits behoeftes bewys kan word.

Sal ek enige van my bestaande vuurwapens verloor?

Ja, alle vuurwapens in oorskryding van bovermelde beperkings sal oortollig verklaar word en moet van ontslae geraak word binne 60 dae.

Wat staan ek verder te verloor?

Sekere dele van vuurwapens (rame, glystukke, sluitstukke, slotte) word nou geag vuurwapens te wees en moet gelisensieer word. Sodanige lisensies sal by bovermelde beperkings in berekening gebring word.  

Gaan ammunisie beperk word?

Ja, asook ontstekers wat nou as ammunisie beskou word. U mag op geen tydstip meer as 200 patrone of 2400 slagdoppies per lisensie in u besit hê nie. Indien u reeds meer as hierdie aantal besit sal dit oortollig verklaar word. Toegewyde jagters en sportskuts is vrygestel van hierdie beperkings. Versamelaars word beperk tot 200 patrone per kaliber.

Wat gaan gebeur met “oortollige” vuurwapens en ammunisie?

Daar moet binne 60 daarvan ontslae geraak word, of dit moet aan die staat oorhandig word vir vernietiging sonder vergoeding. Die praktiese toepasbaarheid van hierdie proses word bevraagteken aangesien tweedehandse vuurwapens waarskynlik nie in aanvraag gaan wees nie as gevolg van die nuwe wetgewing.

Is dit moontlik vir sportskuts om meer vuurwapens te besit?

Ja, die skut moet ‘n geregistreerde toegewyde jagter of sportskut wees in welke geval geen beperkings van toepassing is nie. Bewyse ten opsigte van ‘n behoefte vir elke addisionele lisensie sal gelewer moet word.

Hoe word ‘n persoon ‘n toegewyde jagter of sportskut?

U sal ‘n spesiale aansoek in dié verband moet indien. Die proses en definisie van toegewyde status word tans in die regulasies uiteengesit, maar dit sal onder meer lidmaatskap van ‘n goedgekeurde geakkrediteerde jag- of sportskietvereniging insluit asook bewyse van gereelde jag- en sportskiet aktiwitete. 

Mag gesinslede my vuurwapens gebruik?

‘n Vuurwapen vir selfverdediging of geleentheidsjag of –sport mag ook gelisensieer word aan ‘n ander persoon wat aan die vereistes vir die toekenning van ‘n vuurwapenlisensie voldoen en wat op dieselfde perseel woonagtig is. ‘n Vuurwapen mag nie aan ‘n ander persoon geleen word nie.  

Watter sertifisering en opleiding word vereis?

Alle vuurwapeneienaars sal bevoegdheidsertifikate moet bekom waarop gesertifiseer word dat hulle bevoeg is in die hantering van elke kategorie vuurwapen wat hulle voor aansoek doen asook oor ‘n bepaalde kennis van die wet beskik. Bevoegdheidsertifate verval na vyf jaar waarna nuwes bekom moet word.

Sal dit tot my voordeel wees om aan ‘n skietklub te behoort?

Slegs indien die klub geaffilieer is by ‘n nasionale organisasie. Regulasies in dié verband word tans gepromulgeer. U sal ‘n aktiewe lid van daardie klub moet wees en deelneem aan erkende kompetisies. Waarskynlik sal van die nasionale organisasie vereis word om ‘n register te hou van u aktiwiteite as bewys van gereelde deelname. 

Wat word vereis in terme van vervoer en berging van vuurwapens?

Geen vuurwapen mag openlik gedra word nie. Vuurwapens moet geberg word in goedgekeurde kluise en gewere en haelgewere moet in geweersakke vervoer word. Handwapens moet bedek wees.

Wanneer mag ek ‘n vuurwapen vir selfverdediging gebruik?

Slegs in situasies wanneer u eie lewe of dié van ‘n ander persoon wesenlik bedreig word.

Wat behels die strawwe vir oortreding van die wet?

Die strawwe is uiters straf en behels onder meer :

· 10 jaar tronkstraf indien u nie u vuurwapenlisensie by u het nie. 

· 15 jaar tronkstraf indien u nie die SAPD inlig waar ‘n ongelisensieërde vuurwapen is nie. 

· 5 jaar tronkstraf vir versuim om ‘n vuurwapen in ‘n voorgeskrewe kluis toe te sluit. 

Watter koste kan ek te wagte wees?

Die periodieke herlisensiëring van vuurwapens en hertoetsing van eienaars word deur die wet vereis. Hoë lisensiegelde kan verwag word. Fooie ten opsigte van akkreditasie en opleiding. Gereelde skuts sal gedwing word om aan ‘n nasionale organisasie te behoort waaran lidmaatskapgelde betaal moet word. SAPD goedgekeurde kluise is ‘n vereiste. Verskeie “versteekte” kostes sal vuurwapen- en ammunisiekoste laat toeneem.

Indien u dink u kan niks doen om hierdie proses om te keer nie, dink gerus weer en ontdek wat u kan doen. Maak u besware teen die nuwe wet aan die media en politici bekend en bly op die hoogte van verwikkelinge. Sluit aan by SA Vuurwapen Forum deur ‘n boodskap te stuur na: 

SAFirearmForum-subscribe@yahoogroups.com

Beskerm u regte – Beskerm u toekoms

Gee asseblief hierdie dokument aan ‘n vriend.

